Балалар күңелен яулаган укытучы һәм шагыйрь
(Әдәби кичә)
Төзеде:Метрәй төп гомуми белем бирү мәктәбе китапханәчесе       Шәрәфетдинова Х.Г.

Максат: укучыларны шагыйрь һәм аның иҗаты белән якыннан таныштыру; балаларга шагыйрьнең күп кырлы талант иясе булуын күрсәтү; китапка, матур әдәбияткә карата мәхәббәт һәм сакчыл караш тәрбияләү.
Җиһазлау: “Якташ әдипләребез”-дигән күргәзмә;

                     М.Әхмәтҗановка багышланган әдәби бюллетень           

Материал:  М. Әхмәтҗановның “Карга бураны”, “Очты - очты”, “Матур булыйк”, “Мин санарга өйрәнәм”дигән китаплары.

Тәрбия сәгате барышы:

Оештыру.
( Әңгәмә укытучының кереш сүзе белән башлана)

Укытучы. Укучылар, бүген бездә кунакта Татарстанның атказанган укытучысы, Татарстан язучылар берлеге әгъзасы Мөҗәһит абый Әхмәтҗанов.

Сәхнәдә -  кызлар ансамбле.

”Уйларымда мәктәп еллары”

                                    Виталий Агапов көе һәм сүзләре.

Бала чакның гүзәл бер мизгеле

 Хәтеремдә минем бүген дә 

Кулга тотып чәчәк бәйләмнәрен 

Килгән көнем бәхет иленә.

Кушымта:

Кыңгыраулы мәктәп елларына 

Алып кайта минем уйларым.

Укытучы апам дәшә сыман,

 Улларым, сез минем кызларым.

 Хуш килдең, син балам әйдә, диеп

Алып киттең тормыш юлыннан.

Авыр чакта ярдәм кулын суздың,

Сакладың син ялгыш адымнан.

Кушымта.

 Өйрәттең син, ярат, балам-диеп,

Туган илең, әткәң-әнкәңне.

Гомерең буе халкың өчен тырыш,

Онытма син туган телеңне.     

Укытучы: 

Ходай сезгә бердә җәлләмичә

Ике нәрсә биргән тиң санап

 Беренчесе аның-изге күңел

Икенчесе-якты зур талант.

Бу шигьри юллар үтә дә тыйнак, һәръяклап үрнәк, һәрвакыт ниндидер уй - хыяллар белән янып йөрүче, күпкырлы талант иясе Мөҗәһит абый Әхмәтҗановка багышлап язылган кебек.

Дөрестән дә, аның кешене сокландырырлык талантлары аз түгел. Ул балалар ярата торган укытучы булуы өстенә, күп төрле һөнәргә дә ия: төрле уен коралларында өздереп уйнавы, шамаилләр остасы, балаларга гарәп графикасын өйрәтүе, гаиләнең шәҗәрәсен, туган авылы - Түрешен энциклопедиясен төзүе, гаиләдә акыллы, кайгыртучан, таләпчән әти булуы белән бергә ул безнең балаларның яраткан шагыйре дә.

1 нче укучы. Хәзер без сезне Мөҗәһит абый Әхмәтҗановның кыскача гына тормыш юлы белән таныштырырбыз.

Мөҗәһит абый 1950 елның 15 нче ноябрендә бай табигатьле, урман кочагына сыенып утырган Түреш авылында туа. Түрешнең салкын чишмәләре, урман - кырлары аның күңелендә иҗат дәрте кабынырга бәрәкәтле җирлек булгандыр. Башлангыч белемне туган авылында алып, 1968 нче елда, Күбәк урта мәктәбен тәмамлаганнан соң,  Казан дәүләт университетының татар филологиясе бүлегенә укырга керә. Университетны тәмамлаганнан соң, ул башта укытучы булып, аннан соң район комсомол комитетында эшли. 1982 -1995 нче елларда Мөслим урта мәктәбендә директор вазифаларын башкара. Бүгенге көндә Мөҗәһит абый 1нче номерлы урта мәктәптә (лицейдә) татар теле һәм әдәбиятын  укыта.

Җыр: ”Туган авылым

Алмаз Монасыйпов көе,  Габдулла Тукай сүзләре

Тау башына салынгандыр безнең авыл,

Бер чишмә бар, якын безнең авылга ул;

Авылыбызның ямен, суы тәмен беләм,

Шуңа күрә сөям җаным, тәнем белән.

Истән чыкмый  монда минем күргәннәрем,

Шатлык белән уйнап гомер сөргәннәрем.

Абый белән бергәләшеп, кара җирне

Сука белән ертып - ертып йөргәннәрем.

Бу дөньяда, бәлки,күп-күп эшләр күреп,

Билгесездер,кая ташлар бу тәкъдирем;

Кая барсам, кайда торсам, нишләсәмдә,

Хәтеремдә мәңге калыр туган җирем. 

Укытучы: Мөҗәһит абый Әхмәтҗановның беренче шигырьләре мәктәптә укыган елларында ук район газетасында һәм “Яшь ленинчы” (хәзерге “Сабантуй”) газетасында басыла. Ә 1993нче елда аның беренче китабы - кече яшьтәге мәктәп балалары өчен “Мин санарга өйрәнәм” дигән шигырьләр җыентыгы дөнья күрә. Мөҗәһит абыйның шигырьләренең һәр юлында балаларны яратуы, җылылык, ихласлык бөркелеп тора. Ул ел фасылларының үз ямен, тәмен таба белә, һәр агачның, кошның сулышын тоя.

(Укучылар шагыйрьнең шигырьләрен сөйлиләр)

2  нче укучы:

 Яңгыр

 Яңгыр, яңгыр, яңгыркай

 Син туктый беләсеңме?

Инде чәчәкләр елый,

 Аларны күрәсеңме?

 Безгә дигән баллары,

Бал кортлары килмәгәч,

 Эреп бетә бит инде,

 Үзең туктый белмәгәч.

 Тукта инде, яңгыркай,

 Кояшка да ирек бир.

 Кыздырганын күрик бер,

Күлдә сулар керик бер.        

3  нче укучы:

 Ясалма яңгыр

Игеннәрне сугарырга

Су булыр, дип, олылар,

 Кечкенә инешебездә

 Олы буа будылар.

 Тиздән аның суы җиргә

 Яңгыр булып явачак.

Колхозыбыз кырдан быел

 Уңышны мул алачак.

 Минем андый яңгырларны

 Элек тә күргәнем бар.

 Болытсыз яңгыр астында

Чынлап йөргәнем бар.        

4нче укучы:

 Сынатмаска җыенам
Яланаяк карда йөрим,

Бәкедә су коенам.

Быел кышын бер тапкыр да

 Авырмаска җыенам.

Көн дә чаңгыларым тагып,

Урыйм урман буеннан.

Ярышта бер малайга да

Уздырмаска җыенам.

 Дәресләрне дә карыйм, -

 Ул да чыкмый уемнан.

 Шаккатсыннар әле быел, 

- Сынатмаска җыенам.          

Укытучы: 1996 нчы елда Мөҗәһит абыйның “Матур булыйк” дигән китабы басылып чыкты. Аның бу китапка тупланган шигырьләре эш сөяргә, кыю булырга, өлкәннәрне хөрмәтләргә,  туган телне сөяргә һәм матурлыкны күрергә өйрәтәләр.

5  нче укучы:

 Матур булыйк.

Матур булыйк барыбызда,

 Матурлыйк без дөньяларны.

 Матур җырлар яңгырасын,

 Сөендерик аналарны.

 Матурлыкны күреп була,

Матурлыкны тоеп була.

 Матурлыкка мәңгелеккә

 Матур һәйкәл куеп була.

6 нчы укучы:

Кем нинди?

 Мәктәптә кем тәрбиясез?

 Кем соң ул азган бала?

Иптәшләрен кыерсыткан,

 Өстәлгә язган бала?

Кайсы бала ялкау бала була?-

 “2”ле алган бала,

 Чирекләрдә өлгермичә

Утырып калган бала.

 Кайсылары игелексез,-

Явызлык кылган бала

Ата-ананы рәнҗеткән,

Борчуга салган бала.

 Андый бала булу өчен

Кирәк түгел тырышлык.

Үрнәк бала булу өчен

Һәркайсыбыз бурычлы.

7 нче укучы:

 Ә үзе сагындыра

Безнең сыйныфта һәр малай –

 Җитмеш  һөнәр иясе

Барсы бии, барсы җырлый,

Чып-чын әртис диярсең.

 Арада шуларның берсе

Нишләптер ялындыра.

Бер көн дәрескә килмәде,

Ә үзе сагындыра....

Укытучы: Мөҗәһит абыйның бу шигыре аның 1997 нче елда чыккан “Карга бураны” дигән китабына кертелгән. Бу китапка Мөҗәһит абыйның балалар тормышына багышланган шигырьләре тупланган.

8 нче укучы:

Җәяүле буран

Буран турында сөйләсәм,
Беләм инде, көләрсең.

Бездәге бураннарны бит

Сез болай да беләсез.

Шул буранны, мескенкәйне,

Шундый кызык иттем мин:

Кызганмадым, чаңгыма да,

Чанама да җиктем мин.

Якшәмбе көн аның белән

 Җитәкләшеп йөгердек.

Кәшәкәле уйнап йөрдек,

Кибетләргә дә кердек.

Әле мәктәптән кайтканда

Көтеп тә торган иде.

 Шуңа күрә дә ул буран

Җәяүле буран инде. 

 9 нчы укучы:

Үпкәләсә үпкәләр

Грипп йөри дөнья буйлап,

Грипп йога күрмәсен.

Һич ышаныч юк аңарга,

Бәреп ега күрмәсен.

Ә миңа ул тимәячәк:

“ Таныш малай,- диячәк.

 -Бүлнистә бергә яттык”, - дип,

 Әле башын иячәк

Якын да бармыйм янына,

Үпкәләсә үпкәләр.

Ичмасам киләсе елда

Безне урап үткәләр.

Укытучы: Ә менә Мөҗәһит абыйның “Очты, очты” китабы 2000 нче елда басылып чыккан китаплар арасында “Ел китабы” конкурсында 2 нче урынга лаек булды. Бу китапка аның соңгы елларда балалар өчен язылган шигырьләре тупланган.

1 нче укучы:

Бай бабай

Авылыбызда бабайны

Йөртәләр “бал бабай”дип.

Баллары күп булгангамы,

Мактана ул “без бай” дип.

 Умарталары күп инде...

Күп кортлары, баллары...

 Тавык, күркә, үрдәк белән

 Тулган ишек аллары.

Җәй җиттеме, бабайларга

Кунаклар кайтып тула.

Алар белән берг-бергә

Шундый күңелле була!...

Бал бабайның күңеле дә

Үзе кебек бай икән.

Әллә чынлап, иң бай кеше

Ул безнең бабай микән?    

2 нче укучы:

Әбиемә ни язган?

Әби яза белмәсә дә,
Йоннар язып тора ул.

 Яза - яза, бәйли - бәйли, 

Безгә булыштыра ул.

Яза белеп язгангамы,

Мае да тәмле була.

Аны куйсаң, табыннар да

Үзе бай, ямьле була.

Әбиемне беркайчан да

“Надан”диеп язмадылар.

Безгә шундый әби белән

Бергә яшәү язгандыр.

3 нче укучы:

Барыбер кызыктыра

Кибет тулы төсле су:

Яшеле бар, кызылы.

Кибет тулы тәмле су,

Әй эчтек соң кызыгып.

Газлы дип тә эчтек без,

Бозлы дип тә эчтек без.

Тәмам туеп беттек тә

Чишмәбезгә күчтек без.

 Чишмә суына җитми,

Ансын инде аңлыйбыз.

Шуңа хәзер кибеттән

Тәмле сулар алмыйбыз.

 Ә кибеттә төсле су,

Тәмле су тулып тора.

Эчмәскә сүз куештык,-

Барыбер кызыктыра.

Укытучы: Ә хәзер сүзне Мөҗәһит абый Әхмәтҗановның үзенә бирик.

(Мөҗәһит абый сөйли) Укучыларны  гаилә шәҗәрәсе  белән таныштырды, шамаиллар өстендә эшләве турында сөйләде. Укучыларны сорнай, кубыз, курай, таш сыбызгы һ.б. уен кораллары белән таныштырды. Уен коралларында уйнап та күрсәтте. Яна гына язган шигырьләрен укыды 

Укытучы: Әле укучылар, Мөҗәһит абыйның һәрбер китабында табышмаклар да бар.

(Укучыларга табышмаклар әйтелә)

Өй җылыта, аш пешерә,

Яши торба эчендә.

Һәрбер кеше рәхмәт куый

Менә шуның өчен дә

                                               (Газ)

Синдә дә бар,

Миндә дә бар.

Уртак та була ала.

Саклап тотсаң, мәңге яши,

Ычкындырсаң...югала.

                                              (Сер)

Йөзәм, ләкин суда түгел,

Йөзәм сезнең өстә мин.

Шат чагында ап-ак булам,

Кайчак кара төстә мин

                                              (Болыт)

Бер үк җирдә ятабыз,

Дус яшибез тыштан без.

Ә чынлыкта каләм белән

Тату түгел, дошман без.

                                            (Бетергеч)

Аны һәркем күрә ала,

Хәтта күрә сукыр да.

Айдар беркөн шуны күреп,

Соңга калган укырга.

                                                    (Төш)

Җәй дә үсә, кыш та үсә,

Тамырлары түбәндә.

Ул һәрвакыт югарыда,

Ә без аннан түбәндә.

                                                         (Чәч)

Яратмаса да алалар

Аны кайбер балалар. 


(“2”)

Кош-корт, җәнлек, үсемлекләр,

Бетәбез дип торганда,

Бирешмәскә булганнар:

Саклар диеп, яклар диеп,

Аңа кереп тулганнар.                   (“Кызыл китап”)

Минсез мунчала да булмый,

Минем бал-иң тәмлесе.

Башкаларга караганда

Мин-иң йомшак тәнлесе.

                                                          (Юкә)

Аллы-гөлле чәчәкләрне

Кетер-кетер ашый ул

Шуннан ап-ак сөтләр ясап,

Көн дә безгә ташый ул.                    (Сыер)

Укытучы: Безнең әле, укучылар, Мөслимдә иҗат итүче тагын бер бөек шәхесебез бар. Драма, роман, хикәяләр өстендә актив эшләүче Фаот абый аның турында түбәндәгеләрне яза: “Мөҗәһитнең күңеле дә яшәү шатлыгы, илаһи якты нур белән тулы. Тормышны ул комсызларча ярата, аның барлык төсләрен  күзләре ярдәмендә, тавышларын колаклары аша күңеленә сеңдерергә омтыла, яшәешнең барлык тирбәлешләрен, аның бөтен гүзәллеген һәрбер күзәнәге белән суыра, шуннан ләззәт - шатлык ала”.

Ә менә балалар шагыйре Роберт Миңнуллин болай ди: “Мөҗәһитнең мин туган авылын яратам, авылдашларын яратам. Ихлас кешеләр, ачык күңеллеләр. Урман кочагына сыенып утырган кечкенә авылда туып үскәннәр шундый буладыр ахыры. Димәк, укучылар табигатьнең гүзәл почмагында туып үскән Мөҗәһит абыйның күңеленнән бәреп чыккан изге һәм якты нурлар сезгә,  укучылар, яшәү дәрте, зирәклек, тормышка мәхәббәт өстәсен, аның иҗат чишмәсе беркайчан да саекмасын, яңа шигырьләре, китаплары белән безне сөендереп торсын”.

Җыр- дуэт 

Китмим әле яшьлегемнән.

Луиза Батыркаева музыкасы                         Фирая Зыятдинова сүзләре

Бер-бер артлы еллар уза,

 Көмеш өстәп чәчләремә.

Ә шулай да мин ышанам

 Яшен булып яшьнәремә.

Кушымта:

Без бит җиргә якты, җылы,

Ямь өстәргә яратылган.

 Китмим әле яшьлегемнән-

 Яз гөлләре арасыннан.

Уйлар әле шактый зурдан –

 Язлар алып килү көздә.

 Алда әле ак өметләр,

 Йөрәк һаман унсигездә.

Кушымта.

 Якты кояш, ал гөлләргә

Килә һаман сөенәсе;

Елый-көлә, яна-көя

 Яратасы, сөеләсе!

Кушымта.

